პროექტი


საქართველოს კანონი 
„საჯარო რეესტრის შესახებ“ საქართველოს კანონში 
ცვლილების შეტანის თაობაზე


მუხლი 1. „საჯარო რეესტრის შესახებ“ საქართველოს კანონში (საქართველოს საკანონმდებლო მაცნე, №41, 30.12.2008, მუხ. 298) შეტანილ იქნეს შემდეგი ცვლილება: 

1. მე-2 მუხლის: 

ა) „ე“ და „ვ“ ქვეპუნქტები ამოღებულ იქნეს.


2. მე-12 მუხლის პირველი პუნქტის შემდეგ დაემატოს შემდეგი შინაარსის 11 პუნქტი:

„11. სასოფლო-სამეურნეო დანიშნულების მიწის ნაკვეთზე უფლების წინასწარი რეგისტრაცია წარმოებს ამ კანონითა და „სასფლო-სამეურნეო დანიშნულების მიწის შესახებ“ საქართველოს ორგანული კანონით დადგენილი მოთხოვნების გათვალისწინებით.“.

3. მე-14 მუხლის შემდეგ დაემატოს შემდეგი შინაარსის 141 მუხლი:

„მუხლი 141. სასოფლო-სამეურნეო დანიშნულების მიწის ნაკვეთზე უფლების რეგისტრაციის დამატებითი პირობები

1. სასოფლო-სამეურნეო დანიშნულების მიწის ნაკვეთზე უფლების რეგისტრაცია წარმოებს ამ კანონის შესაბამისად, „სასფლო-სამეურნეო დანიშნულების მიწის შესახებ“ საქართველოს ორგანული კანონით დადგენილი მოთხოვნების გათვალისწინებით.
2. სასოფლო-სამეურნეო დანიშნულების მიწის ნაკვეთზე საქართველოში რეგისტრირებული იურიდიული პირის საკუთრების უფლების რეგისტრაციისას მარეგისტრირებელ ორგანოში ასევე წარდგენილ უნდა იქნეს სათანადო წესით შედგენილი დოკუმენტაცია: 
ა) არასამეწარმეო (არაკომერციულ) იურიდიული პირის წევრების შესახებ;
ბ) სააქციო საზოგადოების აქციონერებისა და მათ მფლობელობაში არსებული აქციათა ოდენობის შესახებ;
გ) კოოპერატივის მეპაიეთა და მათ მფლობელობაში არსებული პაის ოდენობის შესახებ.
3. სასოფლო-სამეურნეო დანიშნულების მიწის ნაკვეთზე იპოთეკის უფლების რეგისტრაციისას და საკუთრების უფლებასთან დაკავშირებული ვალდებულების რეგისტრაციისას, რომელიც ითვალისწინებს საკუთრების უფლების წარმოშობას, დაინტერესებული პირების მიმართ ვრცელდება ამ მუხლის მე-2 პუნქტით დადგენილი წესი.
4. ამ მუხლის მე-2 და მე-3 პუნქტებით გათვალისწინებული ინფორმაციის სისწორეზე პასუხისმგებლობა ეკისრებათ მის შემდგენ პირებს. არასწორი ინფორმაციის წარდგენის შემთხვევაში, აღნიშნული გარემოება შეიძლება გახდეს საკუთრების უფლების რეგისტრაციის გაუქმების საფუძველი.
[bookmark: _GoBack]5. ამ მუხლის მე-2 და მე-3 პუნქტით გათვალისწინებული ვალდებულება არ ვრცელდება საერთაშორისო ფინანსური ინსტიტუტის და საქართველოს კანონმდებლობის შესაბამისად შექმნილი კომერციული ბანკის, მიკროსაფინანსო ორგანიზაციისა და სადაზღვევო ორგანიზაციის მიმართ, თუ სასოფლო-სამეურნეო დანიშნულების მიწაზე უფლების რეგისტრაცია წარმოებს საერთაშორისო ფინანსური ინსტიტუტის საქმიანობის, საბანკო საქმიანობის, მიკროსაფინანსო საქმიანობის და სადაზღვევო საქმიანობის შედეგად წარმოშობილი საკუთრების უფლების საფუძველზე.“.


4. მე-15 მუხლი ჩამოყალიბდეს შემდეგი რედაქციით:

„მუხლი 15. მიწის ნაკვეთის დანიშნულებისა და სასოფლო-სამეურნეო დანიშნულების მიწის ნაკვეთის კატეგორიის რეგისტრაცია და მათი შეცვლა

1. მიწის ნაკვეთი სასოფლო ან არასასოფლო-სამეურნეო დანიშნულების მიწის ნაკვეთად, ხოლო სასოფლო-სამეურნეო დანიშნულების მიწის ნაკვეთი შესაბამისი კატეგორიის სასოფლო-სამეურნეო დანიშნულების მიწის ნაკვეთად რეგისტრირდება უფლების დამადასტურებელი დოკუმენტის შესაბამისად. თუ უფლების დამადასტურებელ დოკუმენტით არ ირკვევა მიწის ნაკვეთის დანიშნულება ან/და სასოფლო-სამეურნეო დანიშნულების მიწის ნაკვეთის კატეგორია, რეგისტრაცია წარმოებს საქართველოს გარემოს დაცვისა და სოფლის მეურნეობის სამინისტროს მმართველობის სფეროში მოქმედი საჯარო სამართლის იურიდიული პირის - მიწის მართვის ეროვნული სააგენტოს მიერ მიღებული გადაწყვეტილების საფუძველზე. 
2. უძრავ ნივთებზე უფლებათა რეესტრში რეგისტრირდება: 
ა) მიწის ნაკვეთის სასოფლო-სამეურნეო დანიშნულების არასასოფლო-სამეურნეო დანიშნულებით ან არასასოფლო-სამეურნეო დანიშნულების სასოფლო-სამეურნეო დანიშნულებით  შეცვლა;
ბ) სასოფლო-სამეურნეო დანიშნულების მიწის ნაკვეთის კატეგორიის შეცვლა.
3. მიწის ნაკვეთის დანიშნულებისა და სასოფლო-სამეურნეო დანიშნულების მიწის ნაკვეთის კატეგორიის შეცვლის რეგისტრაციის წესი განისაზღვრება ინსტრუქციით.“.



მუხლი 2. 
1. ეს კანონი, გარდა ამ კანონის პირველი მუხლის პირველი პუნქტის „ა“ ქვეპუნქტისა და მე-4 პუნქტისა, ამოქმედდეს საქართველოს პრეზიდენტის მომდევნო არჩევნებში არჩეული საქართველოს პრეზიდენტის მიერ ფიცის დადებისთანავე.
2. ამ კანონის პირველი მუხლის პირველი პუნქტის „ბ“ ქვეპუნქტი და მე-4 პუნქტი ამოქმედდეს 2019 წლის პირველი მარტიდან.


საქართველოს პრეზიდენტი				გიორგი მარგველაშვილი






















გ ა ნ მ ა რ ტ ე ბ ი თ ი     ბ ა რ ა თ ი
„სასოფლო-სამეურნეო დანიშნულების მიწის შესახებ“ საქართველოს ორგანული კანონის პროექტზე


ა) ზოგადი ინფორმაცია კანონპროექტის შესახებ:
ა.ა) კანონპროექტის მიღების მიზეზი
წარმოდგენილი კანონპროექტის მომზადება განპირობებულია „სასოფლო-სამეურნეო დანიშნულების მიწის შესახებ“ საქართველოს ორგანული კანონის პროექტის შემუშავებით. აღნიშნული კანონპროექტის მიღების შემთხვევაში, მიზანშეწონილია ცვლილება შევიდეს „საჯარო რეესტრის შესახებ“ საქართველოს კანონში. 

ა.ბ) კანონპროექტის მიზანი
კანონპროექტის მიზანია „საჯარო რეესტრის შესახებ“ კანონის „სასოფლო-სამეურნეო დანიშნულების მიწის შესახებ“ საქართველოს ორგანულ კანონპროექტთან შესაბამისობაში მოყვანა. 

ა.გ)  კანონპროექტის ძირითადი არსი
კანონპროექტით ითვალისწინებს „საჯარო რეესტრის შესახებ“ საქართველოს კანონის მე-2 მუხლის „ე“ და „ვ“ ქვეპუნქტების ამოღებას, ვინაიდან აღნიშნული ცნებების განმარტება ხდება  „სასოფლო-სამეურნეო დანიშნულების მიწის შესახებ“ საქართველოს ორგანული კანონით.
კანონის მე-12 მუხლს ემატება ნორმა, რომლის თანახმად, სასოფლო-სამეურნეო დანიშნულების მიწის ნაკვეთზე უფლების წინასწარი რეგისტრაციისას გათვალისწინებულ უნდა იქნეს „სასფლო-სამეურნეო დანიშნულების მიწის შესახებ“ საქართველოს ორგანული კანონით დადგენილი შეზღუდვები.
კანონს ემატება ასევე მე-141 მუხლი, რომელის თანახმად, სასოფლო-სამეურნეო დანიშნულების მიწის ნაკვეთზე უფლების რეგისტრაცია „სასფლო-სამეურნეო დანიშნულების მიწის შესახებ“ საქართველოს ორგანული კანონით დადგენილი მოთხოვნების გათვალისწინებით.
ამასთან, თუ სასოფლო-სამეურნეო დანიშნულების მიწის ნაკვეთზე რეგისტრირდება კერძო სამართლის იურიდიული პირის საკუთრების უფლება, მარეგისტრირებელ ორგანოში ასევე წარდგენილ უნდა იქნეს სათანადო წესით შედგენილი დოკუმენტაცია, რომლითაც დგინდება არასამეწარმეო (არაკომერციულ) იურიდიული პირის წევრების მონაცემები; სააქციო საზოგადოების აქციონერებისა და მათ მფლობელობაში არსებული აქციათა ოდენობის შესახებ და კოოპერატივის მეპაიეთა და მათ მფლობელობაში არსებული პაის ოდენობის შესახებ მონაცემები.
წარდგენილი ინფორმაციის სისწორეზე პასუხისმგებლობა ეკისრებათ შესაბამის პირებს. არასწორი ინფორმაცია შეიძლება გახდეს საკუთრების უფლების რეგისტრაციის გაუქმების საფუძველი.
ზემოაღნიშნული ვალდებულება არ ვრცელდება საქართველოს კანონმდებლობის შესაბამისად შექმნილი კომერციული ბანკს, მიკროსაფინანსო ორგანიზაციას და სადაზღვევო ორგანიზაციას, თუ სასოფლო-სამეურნეო დანიშნულების მიწაზე უფლების რეგისტრაცია წარმოებს საბანკო საქმიანობიდან, მიკროსაფინანსო საქმიანობიდან და სადაზღვევო საქმიანობიდან გამომდინარე სამართალურთიერთობის საფუძველზე.
„სასოფლო-სამეურნეო დანიშნულების მიწის შესახებ“ საქართველოს ორგანული კანონით გათვალისწინებული წესების შესაბამისად, ახლებურად ყალიბდება კანონის მე-15 მუხლი. კერძოდ, თუ უფლების დამადასტურებელ დოკუმენტით არ ირკვევა მიწის ნაკვეთის დანიშნულება ან/და სასოფლო-სამეურნეო დანიშნულების მიწის ნაკვეთის კატეგორია, რეგისტრაცია წარმოებს საჯარო სამართლის იურიდიული პირის - მიწის მართვის ეროვნული სააგენტოს მიერ მიღებული გადაწყვეტილების საფუძველზე. ორგანული კანონის პროექტით გათვალისწინებულია არასასოფლო-სამეურნეო დანიშნულების მიწის სასოფლო-სამეურნეო დანიშნულებით  შეცვლა, რაც ასახულია მე-15 მუხლის მე-2 პუნქტში.

ბ) კანონპროექტის ფინანსური დასაბუთება: 
ბ.ა) კანონპროექტის მიღებასთან დაკავშირებით აუცილებელი ხარჯების დაფინანსების წყარო: 
კანონპროექტის მიღება არ გამოიწვევს სახელმწიფო ბიუჯეტიდან ხარჯების გამოყოფას. 

ბ.ბ) კანონპროექტის გავლენა ბიუჯეტის საშემოსავლო ნაწილზე:
 კანონპროექტის მიღება გავლენას არ მოახდენს სახელმწიფო ბიუჯეტის საშემოსავლო ნაწილზე. 

ბ.გ) კანონპროექტის გავლენა ბიუჯეტის ხარჯვით ნაწილზე: 
კანონპროექტის მიღება გავლენას არ მოახდენს სახელმწიფო ბიუჯეტის ხარჯვით ნაწილზე. 

ბ.დ) სახელმწიფოს ახალი ფინანსური ვალდებულებები: 
კანონპროექტის მიღება არ ითვალისწინებს სახელმწიფოს მიერ ახალი ფინანსური ვალდებულების აღებას. 

ბ.ე) კანონპროექტის მოსალოდნელი ფინანსური შედეგები იმ პირთათვის, რომელთა მიმართაც ვრცელდება კანონპროექტის მოქმედება:
 კანონპროექტი მიღება არ იწვევს ფინანსურ შედეგებს იმ პირთათვის, რომელთა მიმართაც ვრცელდება მისი მოქმედება. 

ბ.ვ) კანონპროექტით დადგენილი გადასახადის, მოსაკრებლის ან სხვა სახის გადასახდელის ოდენობა და ოდენობის განსაზღვრის პრინციპი:
 კანონპროექტი არ ითვალისწინებს გადასახადის, მოსაკრებლის ან სხვა სახის გადასახდელის დადგენას. 

გ) კანონპროექტის მიმართება საერთაშორისო სამართლებრივ სტანდარტებთან: 
გ.ა) კანონპროექტის მიმართება ევროკავშირის დირექტივებთან:
 კანონპროექტის მიღება არ ეწინააღმდეგება ევროკავშირის დირექტივებს.
 
გ.ბ) კანონპროექტის მიმართება საერთაშორისო ორგანიზაციებში საქართველოს წევრობასთან დაკავშირებულ ვალდებულებებთან:
 კანონპროექტის მიღებით არ წარმოიქმნება საერთაშორისო ორგანიზაციებში საქართველოს წევრობასთან დაკავშირებული ვალდებულებები. 

გ.გ) კანონპროექტის მიმართება საქართველოს ორმხრივ და მრავალმხრივ ხელშეკრულებებთან: 
კანონპროექტი არ ეწინააღმდეგება საქართველოს ორმხრივ და მრავალმხრივ ხელშეკრულებებსა და შეთანხმებებს. 

დ) კანონპროექტის მომზადების პროცესში მიღებული კონსულტაციები: 
დ.ა) სახელმწიფო, არასახელმწიფო ან/და საერთაშორისო ორგანიზაცია/დაწესებულება, ექსპერტები, რომლებმაც მონაწილეობა მიიღეს კანონპროექტის შემუშავებაში, ასეთის არსებობის შემთხვევაში: 
კანონპროექტის შემუშავებაში ამ ქვეპუნქტით გათვალისწინებულ ორგანიზაცია/დაწესებულებებს და ექსპერტებს მონაწილეობა არ მიუღიათ. 

დ.ბ) კანონპროექტის შემუშავებაში მონაწილე ორგანიზაციის (დაწესებულების) ან/და ექსპერტის შეფასება კანონპროექტის მიმართ, ასეთის არსებობის შემთხვევაში: 
ასეთი არ არსებობს. 

ე) კანონპროექტის ავტორი:
საქართველოს პარლამენტის წევრი ოთარ დანელია;

ვ) კანონპროექტის ინიციატორი:
 საქართველოს პარლამენტის წევრი ოთარ დანელია;

